
        
            
                
            
        

    
	УРГАМАЛ БОДИСЫН ТУХАЙ ДОМГУУД

	 

	“Хүүхдийн төв номын сан” Улаанбаатар хотноо 2012 онд эрхлэн хэвлүүлсэн "Монгол ардын аман зохиолын дээж - Домог" компакт дискээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	Гачуур, арц, зээргэнэ мөнх ногоон болсон тухай

	 

	Энэ ертөнцөд хамгийн нандин нэг хоёр юм байсан юм санжээ. Тэр нь мөнхийн рашаан гэнэ. Энэ үед гадаад далай шавар шалчиг, Сүмбэр уул дов төдий, цагаан зээр ишиг янзага байсан цаг юм байна. Харин цагаан зээр мянган настай байсан болохоор бусад амьтан түүн шиг мянга наслах сан гэж боддог байв.

	Хурмаст тэнгэрийн дагина тэр үед бумбатай мөнхийн рашаан авчирч, далайн хөвөөнд угаал хийдэг байжээ. Тэгэхэд нь далайд хун шувуу хөвж явахдаа тэнгэрийн дагиныг харж анаж байгаад бумбатай рашаанаас нь нэг балгаж аваад зугттал “Наана чинь хун шувуу рашаан хулгайллаа” гээд араас нь хөөв. Хун шувууг нэг уул давж нисэж явсанд ам цагаан хулгана дайралдаад, 

	— Өнөө хэдэн бэ? гэж асуусанд,

	— Найман гэж хэлтэл аман дахь рашаан нь гацуур, арц, зээргэнэ гурав дээр дусаж, үүнээс хойш энэ гурван ургамал мод мөнх ногоон болж, хун шувуу мянга наслах болжээ.

	Хун шувуу:

	— Би юунд найман гэж хэлэв. "Ниймэн” гэж хэлэхгүй яав гэж их харамсаж явдаг гэнэ.

	 


Мөнхийн рашаан

	 

	Бурхан багш энэ ертөнцийг мөнх ногоон ургамалтай болгох гэж мөнхийн рашаан илгээх элч эрж байжээ. Мөнхийн рашаан илгээх элчээр шаазгай явах болж, амандаа рашаан балгаад явж гэнэ. Шаазгай нисэж яваад мөнхийн рашааны ид чадал ямар байдаг юм бол гэж бодоод өдөн дээрээ жаахан дусаагаад үзсэн чинь хар, цагаан байсан өд нь хар ногоон болоод хувирчхаж гэнэ. Тэгээд нисэж явсаар гацуур модон дээр сууж жаахан амраад, нэг дусаасан гацуур мод ногоон болж гэнэ. Цаашаа нисэж явсаар эцэж ядраад хуш дээр суугаад бас нэг дусаасан, мөн л ногоороод явчхаж гэнэ. Түүнээсээ цааш нисэж яваад гэдэс нь өлсөх дээр зээргэнийн хөндийд бууж улаан буурцганаас нь цадталаа идэж аваад, гэдэс цадсаных гээд зээргэнэ дээр нэг дусаатал мөнх ногоон болж үлджээ. Үлдсэн жаахан дуслыг нь өөртөө тус болгоно гээд залгиж орхисон нь ходоодонд нь хүрэлгүй хоолойд нь мөнх ногоон цөс болоод тогтчихож гэнэ. Тийм учраас шаазгай ходоодондоо цөсгүй, хоолойдоо цөстэй болсон юм санжээ. Шаазгайн хоолойн дахь мөнхийн рашааныг авах гэхээр тэр цочингоо тургичихдаг болохоор ер авч болдоггүй юм гэнэ.

	 


Нарс, хуш, зээргэнэ мөнх ногоон болсон учир

	 

	Эрт цагт нэгэн сайн санаат хараацай хүнд үхэлгүй мөнхийн рашаан ус уулгах гэж хэдэн дуслыг амандаа балгаад нисэж явж гэнэ. Гэтэл хорт муу санаатай үхэр хэдгэнэ үүнийг мэдээд хараацайг нисэн явах зуурт хажуу талаас нь хатгаж орхижээ. Хараацай шувуу өвдөхийн эрхээр дуу алдан ёолсонд аман дахь мөнхийн усаа асгаж гэнэ. Асгарсан тэр рашаан нь нарс, хуш, зээргэнэ гурав дээр дуссан учир энэ гурван ургамал мөнх ногоон шилмүүс навчтай болсон ажээ.

	Хамаг хэргээ талаар болгосон хараацай шувуу харамсан цухалдахдаа хэдгэнийн хэлийг суга татсан учир тэр цагаас хойш хэдгэнэ уянгатай сайхан донгодож чадахаа байгаад дэмий л дүнгэнэдэг болов гэнэ.

	 


Хазаар өвс үндэсгүй байдгийн учир

	 

	Эрт урьд цагт нэг айхавтар хараалч эмгэн амьдарч байжээ. Тэр хараалч эмгэнийг хараал хэлэхийн завдалгүй харваж алах хүн хэрэгтэй байжээ. Чингис хаан Хасарыг “Энэ эмгэнийг хараал хэлүүлэлгүй харваж унага гэж зарлиг болж гэнэ.

	Хасар ч харваж, хараалч эм ч харааж амжсангүй гэнэ. Яагаад ч юм амь алдаж харвасан учир тэр эм хазаар өвснөөс татаад өндийж босохыг оролдтол хазаар өвсний үндэс нь даалгүй тасарч гэнэ. Тиймээс хараалч эмгэн амь тавихынхаа өмнө, “Хазаар өвсний үндэс нь тасраг, Хасарын удам мөхөг” гэсэн хараал амжиж хэлжээ. Түүнээс болж хазаар өвс үндэсгүй болсон юм гэнэ. Хасарын удам угсаа ч бас тасарсан юм байх.

	 


Харгай, заг хоёр

	 

	Эрт урьд цагт харгай, заг хоёр нутаг булаалдаж тэмцэлдээд, харгай нь дийлээд хангайд нутаглах болж, заг модыг говь уруу хөөчихсөн юм гэнэ. 

	Гэсэн ч уулын орой хяраар харгай мод эрвэн сэрвэн ургасан байдаг нь заг ирж магадгүй гэж харуулдаж, харж байдаг гэнэ. Уулын араар ургасан жижиг модыг харгайн хүүхдүүд гэдэг байна. Харгай модны яр нь хадаас нэвт нэвт шаасан юм шиг байдаг нь загийн харвасан сум түүний биед үлдсэн нь тэр гэнэ.

